
JABATAN PENILAIAN DAN PERKHIDMATAN HARTA 
KEMENTERIAN KEWANGAN MALAYSIA

EMBARGO: Tidak dibenarkan untuk diterbitkan atau disiarkan sebelum 3.00 petang pada hari Jumaat, 1 April 2022

SIARAN MEDIA
LAPORAN PASARAN HARTA 2021

AKTIVITI PASARAN HARTA TANAH
1. Prestasi pasaran harta tanah merekodkan peningkatan kecil pada 2021 tetapi masih belum melepasi paras pra-pendamik yang dicatatkan sebelum 2020. 

2. Sebanyak 300,497 transaksi bernilai RM144.87 bilion direkodkan, menunjukkan peningkatan 1.5% di dalam bilangan dan 21.7% di dalam nilai berbanding tahun lalu. 

3. Subsektor kediaman, perdagangan dan industri menunjukkan peningkatan dalam bilangan pindah milik dengan masing-masing pada 3.9%, 10.7% dan 17.6%, manakala subsektor pertanian dan tanah pembangunan menurun sedikit masing-masing pada 7.5% dan 7.4%.  

4. Nilai transaksi merekodkan peningkatan yang lebih tinggi bagi subsektor kediaman, perdagangan, industri, dan tanah pembangunan masing-masing pada 16.7%, 43.1%, 32.9% dan 33.2%, manakala subsektor pertanian merekod penurunan pada 5.1%.

HARTA TANAH KEDIAMAN
5. Subsektor kediaman menerajui keseluruhan aktiviti pasaran harta tanah dengan sumbangan 66.2% dalam bilangan. Terdapat 198,812 transaksi bernilai RM76.90 bilion direkodkan dalam tempoh kajian, peningkatan pada 3.9% di dalam bilangan dan 16.7% di dalam nilai bagi tahun ke tahun. Peningkatan itu disokong oleh aliran menaik yang direkodkan di WP Kuala Lumpur (4.9%), Selangor (10.7%), Pulau Pinang (16.3%) dan Perak (3.2%). Sebaliknya, Johor merekodkan penurunan dalam aktiviti pasaran pada 2.4%.
6. Selangor merupakan penyumbang tertinggi dalam bilangan dan nilai kepada syer pasaran negara, dengan 24.5% di dalam bilangan (48,755 transaksi) dan 34.4% di dalam nilai (RM26.49 bilion). WP Kuala Lumpur merekodkan 11,129 transaksi dan merupakan kedua tertinggi di dalam nilai pada RM9.69 bilion, meliputi 12.6% daripada syer pasaran.

7. Permintaan terus tertumpu kepada rumah teres, membentuk kira-kira 43% daripada keseluruhan transaksi kediaman, diikuti oleh plot kosong dan unit bertingkat tinggi, masing-masing hampir pada 15% daripada bahagian pasaran. Kediaman mampu milik dengan linkungan harga RM300,000 dan ke bawah membentuk 55.9% daripada jumlah keseluruhan, diikuti oleh RM300,001 hingga RM500,000 (24.6%), RM501,000 - RM1,000,000 (14.8%) dan lebih daripada RM1,000,000 (4.8 %).

8. Pasaran utama menyaksikan Pelancaran Baharu yang semakin berkurangan. Terdapat hampir 44,000 unit dilancarkan pada 2021, berbanding 47,178 unit pada 2020. Penurunan ini telah dijangkakan kerana pemaju terpaksa menahan Pelancaran Baharu berikutan pasaran harta tanah yang perlahan dan peningkatan bilangan dalam inventori tidak terjual. Prestasi jualan adalah sederhana iaitu 39.3% pada 2021.

9. Selangor merekodkan jumlah Pelancaran Baharu tertinggi dalam negara, iaitu hampir 22.4% (9,827 unit) daripada jumlah keseluruhan dengan prestasi jualan pada 54.0%. Johor merekodkan jumlah kedua tertinggi (5,513 unit, 12.6% syer) dengan prestasi jualan pada 49.2%. Perak menduduki tempat ketiga (5,239 unit, 11.9% syer) dengan prestasi jualan pada 25.8%.

10. Mengikut jenis harta tanah, rumah teres (60.1%) mendominasi Pelancaran Baharu, terdiri daripada satu tingkat (10,667 unit) dan dua hingga tiga tingkat (15,705 unit), diikuti unit kondominium/ pangsapuri dengan 27.4% (12,018 unit). 

11. Situasi kediaman Tidak Terjual adalah kurang memberangsangkan, dengan bilangan berjumlah 37,000 unit bernilai RM22.79 bilion pada akhir tahun, masing-masing peningkatan pada 24.7% dan 20.5% di dalam bilangan dan nilai berbanding tahun sebelumnya.



12. [bookmark: _Hlk98718030]Selangor mengekalkan jumlah dan nilai tidak terjual tertinggi dalam negara dengan 6,095 unit bernilai RM5.28 bilion, masing-masing berjumlah 16.5% dan 23.2% daripada jumlah keseluruhan negara. Seterusnya diikuti dengan Johor (6,089 unit bernilai RM4.72 bilion), Pulau Pinang (5,493 unit bernilai RM3.56 bilion) dan WP Kuala Lumpur (3,908 unit bernilai RM3.17 bilion).

13. Kondominium/ pangsapuri membentuk 55.6% (20,505 unit) daripada keseluruhan unit tidak terjual negara, diikuti dengan rumah teres (21.3%; 7,839 unit).  Rumah di dalam lingkungan harga RM300,000 dan ke bawah membentuk majoriti dengan 31.5% (11,610 unit). Diikuti dengan RM500,001 hingga RM1.0 juta dengan 30.2% (11,139 unit), RM300,001 dan RM500,000 dengan 25.7% (9,461 unit) dan melebihi RM1.0 juta dengan 12.6% (4,653 unit).

14. Unit Dalam Pembinaan Belum Terjual bertambah baik apabila bilangannya berkurangan sebanyak 2.1% kepada 70,231 unit. Bagaimanapun, Belum Dibina Belum Terjual merekod peningkatan mendadak sebanyak 69.2% kepada 21,960 unit.

15. Aktiviti pembinaan merekod peningkatan dalam kediaman Mula Dibina, meningkat pada 5.0% kepada 86,258 unit dan Penawaran Baru Dirancang meningkat pada 8.2% kepada 77,585 unit berbanding tahun 2020. Sebaliknya, Siap Dibina menurun pada 0.8% kepada 76,393 unit.

16. Indeks Harga Rumah Malaysia (IHRM) berada di 201.5 mata pada 2021P dengan pertumbuhan tahunan yang rendah pada 0.6%. Indeks Harga Rumah Teres berjaya mengekalkan pertumbuhan pada 2.0%. Walau bagaimanapun, Indeks Harga Rumah Bertingkat Tinggi, Rumah Berkembar dan Sesebuah masing-masing merekodkan penurunan kecil sebanyak 0.2%, 0.1% dan 3.3%. Negeri utama menyaksikan pergerakan bercampur di dalam Indeks Harga Rumah keseluruhan - Selangor dan Johor masing-masing meningkat pada 1.6% dan 2.6% manakala WP Kuala Lumpur dan Pulau Pinang masing-masing turun pada 3.6% dan 1.7%.



HARTA TANAH PERDAGANGAN
17. Subsektor perdagangan menyaksikan prestasi yang baik pada 2021. Terdapat 22,428 transaksi bernilai RM27.94 bilion direkodkan pada 2021, peningkatan 10.7% di dalam bilangan dan 43.1% di dalam nilai berbanding 2020.

18. Segmen kedai merekodkan 11,574 transaksi bernilai RM9.6 bilion,menyumbang 51.6% daripada jumlah transaksi harta tanah perdagangan dan 34.3% daripada jumlah nilai. Prestasi pasaran merekod peningkatan pada 10.5% di dalam bilangan dan 12.7% di dalam nilai berbanding 2020.

19. Selangor menyumbang bilangan tertinggi kepada syer pasaran negara, dengan 26.8% (6,021 transaksi), diikuti oleh WP Kuala Lumpur dengan 14.5% (3,251 transaksi). Dari segi nilai, WP Kuala Lumpur mendahului pasaran dengan 32.0% (RM8.95 bilion), diikuti Selangor pada 25.3% (RM7.06 bilion).

20. Segmen pangsapuri perkhidmatan merekodkan 4,359 transaksi bernilai RM2.82 bilion, membentuk 19.4% daripada bilangan transaksi harta tanah perdagangan dan 10.1% daripada nilai. Prestasi pasaran merekodkan peningkatan pada 12.7% di dalam bilangan dan 11.1% di dalam nilai transaksi berbanding 2020.

21. Segmen pangsapuri khidmat merekodkan 24,295 unit Siap Dibina Tidak Terjual bernilai  RM20.46 bilion, meningkat 2.9% di dalam bilangan tetapi turun 1.4% di dalam nilai berbanding 2020. Johor merekodkan bilangan tertinggi dalam negara dengan 67.8% syer (16,476 unit) dan 69.1% syer di dalam nilai (RM14.14 bilion).

22. Begitu juga, Dalam Pembinaan Belum Terjual dan Belum Dibina Belum Terjual meningkat kepada 42,094 unit dan 8,361 unit, masing-masing naik pada 19.4% dan 2.6%. WP Kuala Lumpur memiliki jumlah tertinggi bagi Dalam Pembinaan Belum Terjual, dengan 41.2% syer (17,356 unit), diikuti Selangor dengan 25.2% syer (10,619 unit) dan Johor 19.0% (7,982 unit).

23. Aktiviti Pembinaan menyaksikan aliran bercampur-dengan mula dibina meningkat sebanyak 24.3% kepada 36,979 unit, Siap Dibina dan Penawaran Baru Dirancang masing-masing berkurangan pada 28.6% (12,213 unit) dan 40.1% (12,820 unit). 

24. Prestasi keseluruhan kompleks beli-belah terus perlahan, merekodkan kadar penghunian pada 76.3%, turun daripada 77.5% pada 2020. WP Kuala Lumpur dan Selangor masing-masing merekodkan kadar penghunian 79.8% dan 80.7%, manakala Johor dan Pulau Pinang berjaya mencapai purata penghunian masing-masing pada 73.0% dan 70.9%. Melaka dan Negeri Sembilan menrekod antara kadar penghunian terendah dalam negara, masing-masing pada 63.8% dan 66.8%.

25. Dua belas kompleks baharu telah siap dalam tempoh kajian, menambah hampir 440,000 m.p. ruang niaga ke dalam pasaran, menjadikan jumlah ruang keseluruhan kompleks beli-belah dalam negara kepada 17.28 juta meter persegi. Terdapat 43 lagi kompleks (1.71 juta m.p.)  masih di dalam Penawaran Akan Datang dan 11 lagi kompleks (0.37 juta m.p.) dalam Penawaran Dirancang.

26. Prestasi keseluruhan pejabat binaan khas menurun kepada 78.3% pada 2021, turun daripada 80.2% pada 2020. Kadar penghunian bangunan pejabat persendirian terus menurun kepada 71.5% daripada 73.9% yang direkodkan pada 2020. WP Kuala Lumpur dan Pulau Pinang merekodkan kadar penghunian masing-masing pada 71.8% dan 80.6%, manakala Selangor dan Johor masing-masing menyaksikan penghunian lebih rendah daripada paras nasional iaitu masing-masing 67.3% dan 62.4%. Bangunan pejabat persendirian di Putrajaya merekodkan kadar penghunian terendah dalam negara iaitu 44.0%.

27. [bookmark: _Hlk98718573][bookmark: _Hlk98718621][bookmark: _Hlk98718750]Terdapat 13 bangunan baharu Siap Dibina dengan menawarkan jumlah ruang pejabat pada  0.69 juta m.p., lebih rendah daripada 2020 (11 penyiapan baharu; 0.45 juta m.p.). Pada penghujung 2021, terdapat sejumlah 23.97 juta m.p. ruang pejabat Sedia Ada sebanyak 2,583 bangunan, manakala 1.65 juta m.p. (44 bangunan) dalam Penawaran Akan Datang dan hampir 0.29 juta m.p. (12 bangunan) dalam Penawaran Dirancang.


RIADAH

28. Sebelas transaksi hotel direkodkan dalam tempoh kajian dengan nilai melebihi RM700 juta. Enam daripadanya perjanjian jual beli yang ditandatangan pada 2020 namun disempurnakan pada tahun 2021.

29. Aktiviti pembinaan juga dilihat pada kadar rendah, Tiga hotel/ resort Siap Dibina pada 2021 dengan menawarkan 337 bilik, menurun pada 77.6% berbanding 2020 (20 hotel/ resort; 1,503 bilik). Mula Dibina dan Penawaran Baru Dirancang juga menguncup masing-masing pada 51.5% (985 bilik) dan 79.6% (400 bilik).  

30. Pandemik COVID-19 memberi kesan besar ke atas sektor riadah apabila banyak hotel/ resort terpaksa ditutup buat sementara waktu atau ditutup secara kekal kerana kos operasi yang jauh dari kemampuan. Menurut Pelancongan Malaysia, purata kadar penghunian turun kepada 21.8% (Januari hingga September 2021) daripada 31.6% pada 2020. 


PROSPEK 2022

31. Pasaran harta tanah dijangka pulih semula pada 2022 walaupun dalam persekitaran yang masih mencabar. Fasa 'Peralihan ke Endemik' Covid-19 bermula 1 April 2022 akan menyaksikan penarikan balik sekatan ke atas waktu operasi perniagaan dan pembukaan semula sempadan negara, yang dijangka meningkatkan lagi aktiviti ekonomi domestik.

32. Memandangkan ekonomi ditetapkan pada trajektori yang betul, prestasi pasaran harta tanah dijangka berada pada landasan yang sama. Dasar akomodatif, sokongan kerajaan yang berterusan, pelaksanaan semua langkah terancang yang digariskan dalam Bajet 2022 dan pelaksanaan strategi dan inisiatif yang betul di bawah RMK-12 dijangka menyokong pertumbuhan dalam sektor harta tanah.



Pusat Maklumat Harta Tanah Negara
Jabatan Penilaian & Perkhidmatan Harta 
Kementerian Kewangan Malaysia
1 April 2022

